
   Ĕмĕр-ĕмĕр...

   Микул Пулар | Сăвă

   Хи! Хĕвел çунса вăранчĕ — тарчĕ,

Ешĕл улăх çийĕн вăл кустарчĕ,

Чăмрĕ кăвакарнă тӳпене!

...Кĕçĕн çын çăвать çавра питне.



Кайăксем çунат çапса юрлаççĕ,

Чечексем именчĕк çурăлаççĕ,

Этемсем сиреççĕ тĕлĕкне!..

Кĕçĕн çын йĕрлет хăй ĕмĕтне.



Ĕмĕчĕ кĕçех çитессĕн акă,

Куçкĕрет пулать пек шурă акăш,

Ярăнать пек пĕлĕт хушшинче!

...Кĕçĕн çын кулать, кулать тĕнче.



Кайăксем хурт-кăпшанкă сăхаççĕ,

Чечексем пыл шывĕпе тулаççĕ,

Этемсем — пуласлăх ниминче...

Кĕçĕн çын ав кантăк умĕнче.



Мĕн кулать? Мĕн-ма çапла вал, чăпăрт.

Хăй сăнне хăй чуп тăвасшăн йăпăрт!

Чуп тăвасшăн ĕнерхи хĕре?

...Хи! Хĕвел савать, савать чĕре!

  